
মাঙ্গিছে কাতরে যেন ধরায় আশ্রয়!

হেরিলা দক্ষিণে বলী, (হেরিতে হেরিতে,

হারাইলা জ্ঞান মরি) প্রাণের সোদর,

পড়ে সে নিশুম্ভ বীর, ভাসিছে শোণিতে,

ভাসে হিম শিলা যথা সাগরের জলে।

উথলিল শোক সিন্ধু শুম্ভের মানসে,

অভিভূত করি মরি ধৈরজের তটে!

ঝর ঝর অশ্রু নীরে ভাসিল হৃদয়।

দীর্ঘশ্বাসে তবে খেদে কহিতে লাগিলা;—

"কি কাজ সংসারে আর, কি কাজ জীবনে,

ত্রিলোকের আধিপত্যে কি সুখই বা আর?

সুখের সাগর মোর শুকায়েছে মরি!

প্রমোদ উদ্যান ত্যেজে মরু ভূমে বাস

কে করিতে চাহে? কভু জ্বালানি না হব

সংসারের, হীন পত্র শুষ্ক তরু সম।

জ্বলিব না কভু, বন্ধু বান্ধব বিহনে

চির দুখানলে। লই প্রতিশোধ আগে,

দিই রসাতলে আগে ত্রিদিব প্রদেশ,

ছিটাই কালীর কালী জগত সংসারে।”
জ্বলিলা ক্রোধেতে বলী তবে সে বিষম;

দৃঢ় হলো কম্বুগ্রীব, ফুলিল উরস,

আঁখি পুত্তলিকা দিয়া ঝলিল আগুন।

